Шәмсиева Резеда Рашидовна

Казан шәһәре Мәскәү районы 291 нче номерлы балалар бакчасы.

Икенче кечкенәләр төркеме өчен уен дәрес
Тема: Кибетләр.
Максат: 
1. Кибетләр турында булган белемнәрне кабатлау, ныгыту. Кибет исемнәрен истә калдыру.

2. Сүзлек байлыгын арттыру.

3. Җәмәгать урынында үзеңне дөрес тотарга өйрәтүне дәвам итү.

4. Балаларда кызыксынучанлык, активлык һәм тапкырлык кебек сыйфатлар тәрбияләү.

Җиһазлау: “Кибеттә”дигән рәсемнәр, уен өчен кирәк булган барлык уенчыклар, әзер карточкалар, алмалар.
Дәрес барышы.

1. Оештыру өлеше.

А) Исәнләшү, дәрескә әзерлекләрен тикшерү.

- Исәнмесез, балалар! Барыгыз да бүгенге дәрескә әзерме? Җайлап утырыгыз, дәресебезне башлыйбыз.

Б) Дәреснең темасын һәм максатын хәбәр итү:
- Балалар, бүген сезнең белән кибетләр турында сөйләшүебезне дәвам итәрбез.
2. Төп өлеш.
А) Кибет исемнәрен хәтердә ныгыту. Рәсемнәр белән эш.
- Карагыз әле бу рәсемгә, монда нәрсәләр сүрәтләнгән?

- Бу рәсемдә уенчыклар ясалган.

- Марат, син нәрсәләр күрәсең?

- Мин машиналар, уенчык аю, курчаклар, бөтерчек күрәм.

- Балалар, сез ничек уйлыйсыз, бу нәрсә кибете?

- Бу уенчыклар кибете.

- Әйдәгез, барыбыз бергә кабатлыйк: уенчыклар кибете.

- Уенчыклар кибете.

- Айгөл, уенчыклар кибетеннән нәрсәләр сатып алырга була?

- Уенчыклар кибетеннән уенчыклар алып була.

- Афәрин, балалар, рәхмәт! Инде икенче рәсемгә күчик.
(Шулай ук киемнәр, ашамлык, йорт кирәк-яраклары һәм китап кибетләре турында әңгәмә үткәрергә була ).

Б) Карточкалар белән эш.

- Балалар. Инде өстәл янына рәхим итегез. Үз урыннарыгызга утырыгыз. Каршыгызда карточкалар. Анда төрле әйберләр сурәтләнгән. Кызыл карандаш белән иң яратканына түгәрәк яки йөрәк рәсеме ясагыз. Булдымы? Инде хәзер аның турында берничә сүз әйтегез. Руслан, синең иң яраткан әйберең нәрсә?
- Минем яраткан әйберем туңдырма.

- Сиңа туңдырма ник ошый?

- Чөнки ул бик тәмле.

- Сез аны кайсы кибеттән аласыз?

- Без туңдырманы ашамлыклар кибетеннән алабыз.

- Рәхмәт, Руслан, җавабың тулы булды. Айнур нәрсә ярата икән?

- Мин уенчык машинаны яратам.

- Ни өчен, Айнур?

- Машиналар белән уйнарга кызык.

- Уенчыкларны нинди кибеткә барып алырга була?

- Уенчыклар кибетеннән.

(4-5 бала җавап бирә).

В) Ял минуты.

Ял минутында “Күрсәт әле, үскәнем” уенын уйнарга була.

Г) ”Кибеттә” уены.

- Балалар, әйдәгез, ”кибет” уены уйныйк. Моның өчен безгә иң элек кибетчене сайларга кирәк булыр. Роза, санамыш әйт әле.

- Әлеш - мәлеш, мичтә бәлеш.

Табада ит. Аша да кит.

- Рәхмәт, Роза. Безнең кибетче үз урынына бассын, ә сез чиратлап кибеткә барырсыз. Кибеттә ягымлы булырга онытмагыз.

Балалар тема буенча кыска диалоглар төзиләр. Мисалга:
- Исәнмесез!

- Исәнмесез! Сезгә нәрсә кирәк?

- Миңа тәлинкәләр кирәк.

- Ничә тәлинкә аласыз?

- Өчне.

- Рәхим итегез.

- Рәхмәт.

Д) Табышмаклар чишү.
- Балалар, мин кибеттән берничә әйбер алып кайткан идем. Нәрсәләр икәнен табышмакларны чишеп белерсез.

Үзе шардай, эче кандай,тәме балдай.

- Карбыз!

- Менә балалар, карбыз рәсеме.

Кечкенә сары карт,

Кигән туны тугыз кат.

- Суган.

- Дөрес, балалар.Өченче табышмакны тыңлагыз:
Ал дисәң дә алалар,

Алма дисәң дә алалар.

Нәрсә соң ул балалар?

- Алма.

- Дөрес.Менә бер кәрзин алма.Сез алмалар яратасызмы?

- Әйе, яратабыз.

3. Йомгаклау.
- Балалар,бүген дәрестә нәрсәләр эшләдек әле?

- Уеннар уйнадык, кибетләр турында сөйләштек...

- Сезнең тәртипле, актив булуыгыз миңа да бик ошады.Инде әйдәгез бергәләшеп алмалар белән сыйланыйк. 

